PAGE  

KESANTUNAN BERBAHASA DALAM LAKUAN PERTUTURAN: ETIKA BERBICARA MENURUT PERSPEKTIF ISLAM

Norfazila Hj. Ab. Hamid

Pusat Pengajian Siswazah

Kolej Universiti Islam Antarabangsa Selangor
norfazila@kuis.edu.my
Normazaini Saleh
 
Pusat Pengajian Siswazah

Kolej Universiti Islam Antarabangsa Selangor
norfazila@kuis.edu.my
Abstrak
Bahasa merupakan alat yang terpenting bagi membolehkan manusia berinteraksi dan berkomunikasi. Kesedaran bahawa peri pentingnya kesantunan berbahasa untuk menyampaikan pandangan, perasaan, dan pengetahuan kepada masyarakat di sekeliling adalah tidak dapat dinafikan lagi terutamanya dalam sesebuah masyarakat yang mempunyai hubungan pelbagai kaum. Makalah ini membicarakan tentang kesantunan berbahasa yang dituntut dalam agama Islam bagi menyerlahkan kesopanan berbahasa dalam kalangan masyarakat. Etika berbicara menurut perspektif Islam yang diketengahkan dalam makalah ini ialah bertutur dengan jelas, hemat, perlahan, lemah-lembut, sabar, melihat aras audien dan longgar. Islam telah menggariskan adab-adab ataupun etika-etika ini sebagai landasan kepada umat Islam untuk berinteraksi. Landasan yang telah diwujudkan ini adalah bertujuan supaya umat Islam tidak menyinggung atau berlaku kurang sopan dengan orang lain ketika berbicara dan si pendengar tidak terguris perasaannya apabila mendengar setiap ujaran yang dilontarkan. Islam merupakan suatu agama yang sangat mementingkan kepada kesopanan dan kelembutan ketika bertutur. Keistimewaan konsep budi bahasa Islam yang bersumberkan wahyu daripada al-Quran mahupun Hadis itulah telah memperlihatkan santun dan sopan yang sangat tinggi dalam berbicara. Tutur kata yang sopan dengan berlandaskan etika yang digariskan oleh Islam ini akan membawa pengamalnya kepada keluhuran peribadi dan menjana keharmonian antara agama, bangsa dan negara.

PENGENALAN
Bahasa adalah alat yang paling penting dan sering digunakan oleh manusia untuk berkomunikasi. Alat komunikasi yang penting ini bukanlah satu fenomena semulajadi, sebaliknya harus dipelajari dan dikuasai bagi memudahkan kelancaran dalam berkomunikasi. Oleh itu, manusia hanya boleh menyampaikan sesuatu maksud dengan menggunakan bahasa dan dengan bahasa jugalah kita dapat memahami maksud yang hendak disampaikan. Namun, bahasa tidak dapat memainkan peranannya dengan berkesan sekiranya pengguna bahasa itu tidak cekap menguasai bahasa yang dituturkan itu.


Sehubungan itu, Edward Sapir (1921) mendefinisikan bahasa sebagai suatu kaedah yang bukan naluri untuk manusia menyampaikan idea, emosi, dan keinginan melalui ciptaan simbol-simbol yang lahir secara sedar. Hall (1968: 58), pula menegaskan bahawa bahasa ialah salah satu institusi untuk manusia berkomunikasi dan berinteraksi melalui simbol-simbol lisan pendengaran yang abitrari mengikut sifatnya.
 Hubungan antara bahasa dan juga masyarakat tidak dapat dipertikaikan lagi kebenarannya. Kita harus sedar bahawa bahawa pentingnya bahasa untuk menyampaikan pandangan, perasaan, dan pengetahuan kepada masyarakat di sekeliling ataupun individu yang lain. Semua orang mengiktiraf kepentingan berbahasa terutama dalam interaksi antara dua penutur sama ada untuk memanggil, menyapa ataupun melahirkan buah fikiran. Pada dasarnya, apabila kita mula berinteraksi dengan orang lain perkara yang menjadi tumpuan ialah menggunakan bentuk panggilan yang mesra dan hormat kepada orang yang disapa. Kesopanan berbahasa adalah sangat penting dalam sesebuah masyarakat yang mempunyai hubungan pelbagai kaum.


Setiap agama juga, mengkehendaki umatnya menggunakan bahasa yang sopan untuk berinteraksi sesama mereka ataupun dengan masyarakat lain. Penulisan ini memaparkan lakuan pertuturan yang dituntut dalam agama Islam bagi melihat kesopanan berbahasa di kalangan masyarakat. Islam menuntut umatnya untuk berlaku sopan apabila berinteraksi sesama mereka ataupun dengan bangsa-bangsa lain dan agama lain. Justeru, dalam Islam telah diperkenalkan adab-adab ataupun etika sebagai landasan kepada umat Islam untuk berinteraksi. Landasan yang telah diwujudkan ini adalah bertujuan supaya umat Islam tidak menyinggung atau berlaku kurang sopan dengan orang lain ketika berbicara. Ini menunjukkan Islam adalah satu agama yang bersifat lembut dan sangat mementingkan kepada kesopanan dan kelembutan ketika bertutur.


Menurut perspektif Islam, telah dinyatakan bahawa umatnya haruslah mengetahui adab-adab ataupun mempunyai etika ketika berinteraksi dengan orang lain dalam apa jua situasi sekali pun. Islam telah menerangkan kepada umatnya bagaimana cara untuk berinteraksi antara satu sama lain, ketika dalam majlis dan juga bagaimana peranan seseorang pendengar dan juga orang yang berbicara. Oleh itu, melalui etika yang digariskan ini jelas kelihatan bahawa Islam sangat mementingkan pertuturan yang sopan dalam urusan komunikasi. Sebelum membincangkan etika bertutur ini, terlebih dahulu perlu dikupas sedikit sebanyak tentang konsep kesopanan berbahasa. 
Selain itu, dalam membicarakan tentang etika pertuturan dalam Islam ini, makalah ini turut menyelitkan serba sedikit perilaku yang telah disunnahkan oleh Rasulullah S.A.W itu sendiri iaitu nabi akhir zaman dan kemudiannya dteladani oleh para sahabat baginda S.A.W. sebagai panduan atau contoh kepada umat Islam dalam menjalani kehidupan seharian.
KESANTUNAN BERBAHASA
Kesantunan berbahasa adalah penguasaan tentang amalan perlakuan berbahasa dalam sesebuah masyarakat ataupun budaya. Antara amalan kesantunan dalam masyarakat atau dalam budaya ialah penggunaan kata ganti nama yang sesuai supaya si penutur tidak digambarkan sebagai seseorang yang kasar atau biadab. Pada masa yang sama juga ganti nama yang sopan berperanan mengeratkan hubungan dan menimbulkan suasana mesra antara penutur dan pendengar.

Sekiranya kesantunan berbahasa mahu dikaji maka pengguna bahasa haruslah sedar tiga perkara penting ketika berbahasa, iaitu tempat bahasa digunakan, bila berbahasa, dan kepada siapa, dan dengan siapa bahasa itu digunakan. Berdasarkan ilmu sosiolinguistik, hal ini amat dipentingkan. Kesantunan berbahasa dalam bahasa Melayu haruslah dipelihara dan digunakan serta dipertahankan dalam penggunaannya agar kesopanan dan kesantunan berbahasa dapat dikekalkan. Secara umumnya, orang yang pandai menggunakan bahasa yang halus dan sopan dikatakan tinggi budi bahasanya. Sementara itu, orang yang melafazkan kata-kata kasar atau kurang sopan ‘dicap’ sebagai biadap atau kurang ajar. Menurut Teo Kok Seong (1996: 40), kesopanan bahasa dapatlah ditakrifkan sebagai:
“Bentuk bahasa atau penggunaan bahasa yang bermaksud untuk berlaku sopan kepada orang yang diajak bercakap bagi tujuan menghormatinya, disamping memperlihatkan kehemahan pada orang yang bercakap itu agar dia dianggap sebagai berbudi bahasa”

Pengucapan atau penggunaan beberapa perkataan tertentu diambil berat dalam budaya masyarakat Melayu agar sesuatu yang diucapkan itu tidak melanggar batas-batas kesopanan atau boleh menimbulkan rasa tidak senang hati di kalangan pendengar. Kesopanan bahasa boleh mewujudkan komunikasi yang berjaya dalam pengertian tidak ada pihak yang terasa tersinggung dalam proses komunikasi antara penutur dengan pendengar. Tegasnya, kesopanan berbahasa boleh ditakrifkan sebagai tahu berbahasa atau mempunyai kecekapan dalam sosiolingustik.


 Kesantunan serta sopan dalam berbahasa menurut Islam ialah menghindari membicarakan orang yang tidak ada di tempat, tidak menjelek-jelekkan pihak-pihak tertentu dan tidak menyebarkan rahsia orang lain, serta tidak mencampurkan antara keseriusan dan gurauan (Musthafa Muhammad Ath-Thahhan 1996: 189). Hal ini turut diingatkan oleh Rasulullah S.A.W. Baginda S.A.W. antara lain bersabda sebagaimana yang diriwayatkan oleh Imam al-Tirmizi:

مَنْ كَانَ يُؤْمِنُ بِاللهِ وَالْيَوْمِ الآخِرِ فَلْيَقُلْ خَيْرًا أَوْ لِيَصْمُتْ.

Maksudnya:

“Barang siapa yang beriman kepada Allah S.W.T. dan hari akhirat, maka hendaknya ia berkata baik atau diam”. 

Hadis ini jelas menasihati orang-orang Islam yang benar-benar beriman kepada Allah S.W.T. dan gerun kepada pembalasan di Hari Kiamat kelak agar menjaga tutur katanya atau pun jika tidak, elok sekali mendiamkan diri serta mengurangkan percakapan. 

Tegasnya di sini, bahawa aspek kesantunan dalam berbahasa sangat penting dalam setiap bentuk pertuturan yang berlangsung. Setiap masyarakat dan juga agama mementingkan kesantunan dan kesopanan dalam berbahasa dan juga konteks penggunaan kata panggilan serta kata ganti nama. Penggunaan kata panggilan yang sesuai dan kena pada tempatnya akan dapat menunjukkan rasa hormat seseorang penutur kepada orang yang dilawan bercakap.

ETIKA BERTUTUR/BERBICARA
Menurut Imam Al-Ghazali (Juz 4: 283-285), Allah S.W.T telah menjadikan lidah dan mulut serta kebolehan berbahasa. Manfaat bahasa kepada manusia adalah untuk menyempurnakan kehidupan manusia sama ada di dunia atau di akhirat. Bahasa mempunyai medan yang luas untuk digunakan, iaitu sama ada untuk kebaikan atau kejahatan. Bahasa yang diucapkan melalui lidah  dan mulut mudah dilepaskan dan tidak memerlukan sebarang perbelanjaan. Lidah dan mulut banyak mengheret manusia menerima azab api neraka daripada Allah S.W.T di akhirat kelak jika dibandingkan dengan anggota tubuh badan yang lain. 
Kata, adalah merupakan salah satu bukti dari bukti-bukti kekuasaan Allah yang telah mengajar manusia al-bayan (kata-kata yang mengandungi pengertian yang jelas), yang menjadi alat untuk mengungkapkan pendapat dan fikiran. Ini adalah saranan untuk mengajak orang lain berbicara dan alat untuk menjelaskan sesuatu perkara yang hendak diperkatakan. Kata yang indah akan diterima oleh manusia dan terpengaruh dengannya dan dengan orang yang mengatakannya. Jika kata itu keji, maka manusia akan menjauhinya dan akan melarikan diri daripadanya dan daripada orang yang mengucapkannya. Sehubungan itu, dalam Islam perkataan yang baik (kalimah thayyibah) lagi bertanggungjawab adalah seumpama pohon kayu yang baik, yang akarnya kukuh dan cabangnya menjulang ke langit, yang memberikan hasilnya setiap saat dengan izin Rabbnya. Oleh itu, jelas memperlihatkan begitu pentingnya perkataan itu, maka Islam menggariskan kesantunan berbahasa untuknya. 
Oleh itu, dalam bercerita ada adabnya. Orang yang bercerita itupun ada adabnya, dan terhadap orang yang mendengar pun ada adabnya. Semua aspek ini, termasuk dalam tatakrama yang mendapatkan perhatian daripada Islam untuk membuat aturannya bagi dapat membezakan seorang Muslim daripada yang lainnya yang hidup di kalangan pelbagai peringkat masyarakat manusia.

Menurut perspektif  Islam, Rasulullah S.A.W menyarankan bahawa setiap tutur kata seseorang itu mestilah bertitik tolak daripada kalimah syahadah dan menuju ke arah keimanan, ketakwaan, dan amal salih. Kalimah syahadah itu juga, jika dibandingkan oleh Rasulullah S.A.W ialah diibaratkan dengan pohon yang rending yang mana pucuknya menjangkau ke langit, akarnya pula begitu dalam mencengkam bumi, dahannya bulat dan besar, daunnya pula rimbun dan menghasilkan buah yang ranum, serta buahnya dinikmati manusia dan haiwan untuk mengenyangkan dan membahagiakan kehidupan mereka. Itulah ibarat kalimah syahadah yang dibajai oleh iman dan disirami oleh ketakwaan. 
Hal ini dijelaskan menerusi hadith yang diriwayatkan oleh Anas bin Malik daripada Rasulullah S.A.W. sepertimana berikut:
مَثَلُ الْإِيْمَانِ كَمَثَلِ شَجَرَةٍ ثَابِتَةٍ. اَلْإِيمَانُ عَرَقُهَا وَالصَّلاةُ لَهَا وَالزَّكَاةُ فُرٌوعُهَا وَالصِّيَامُ أَغْصَانُهَا وَالتَعْذِيْرُ فِي اللهِ نَبَاتُهَا وَحُسْنُ الخَلْقِ وَرَقُهَا وَالْكَفُّ عَنْ مَحَارِمَ الله.
Maksudnya:

“Iman itu diumpamakan seperti pohon kayu yang tumbuh dengan teguh. Iman adalah akarnya, sembahyang adalah dahannya, zakat adalah cabangnya, puasa adalah rantingnya, mengalami keperitan menegakkan agama Allah S.W.T. adalah tumbuh-tumbuhannya, budi pekerti yang luhur adalah daun-daunnya dan menahan diri daripada segala yang diharamkan Allah adalah buahnya”.


Setiap  tutur kata seseorang Islam yang bertitik tolak daripada keimanan dan berakhir dengan ketaqwaan dan amal salih akan dijamin oleh Rasulullah S.A.W. kejayaan mereka di dunia dan di akhirat. Hal ini dijelaskan oleh Rasulullah S.A.W. sebagaimana yang diriwayatkan oleh Imam al-Bukhari dan Imam Muslim:
المُسْلِمُ إِذَا سُئِلَ فِيْ القَبْرِ يَشْهَدُ أَنْ لَا إِلَهَ إِلَّا اللهُ وَأَنَّ مُحَمَّدًا رَسُولُ الله، فَذَلِكَ قَوْلُهُ سُبْحَانَهُ: يُثَبِّتُ اللهُ الَّذِيْنَ آمَنُوا بِالقَوْلِ الثَّابِتِ فِيْ الحَيَاةِ الدُّنْيَا وَفِيْ الآخِرَةِ.

Maksudnya:

“Seorang Mulim apabila disoal di dalam kubur, dia mengucapkan bahawa tidak ada tuhan melainkan Allah S.W.T. dan bahawa Muhammad adalah utusan Allah. Demikian juga Allah S.W.T. berfirman: Allah S.W.T. meneguhkan orang-orang yang beriman dengan perkataan yang tetap teguh (tidak tergugat sedikit pun) ketika mereka hidup di dunia mahupun di akhirat”.
Hadis yang dimaksudkan di atas, jelas memperincikan lagi permisalan yang dilakukan oleh al-Quran terhadap kalimat tayyibat. Hadis ini dengan jelas membandingkan antara iman dengan akar, sembahyang dengan urat halusnya, ranting dengan zakat dan sedekah (budi dengan harta), daun dengan puasa, kerimbunannya sebagai ibadat dan buahnya sebagai taqwa, iaitu menjauhkan diri daripada segala larangan Allah S.W.T.. Sesungguhnya, budi yang terbaik melalui bahasa ialah menjadikannya sebagai titik tolak setiap tutur kata dan menuju ke arah ketaqwaan dan amal salih. Kerosakan budi dalam bahasa pula, ialah tidak menjadikan iman sebagai titik tolaknya dan tidak pula menuju ke arah ketaqwaan. Etika berbicara atau bertutur yang diketengahkan dalam makalah ini ialah bertutur dengan jelas, perlahan, lemah lembut, sabar dan melihat aras audien.
BERTUTUR DENGAN JELAS

Islam disunatkan berbicara dengan jelas dan mudah difahami. Semasa berbicara, seorang penutur tidak boleh menggunakan bahasa yang lebih tinggi dari kemampuan pemahaman audiennya. Penutur jangan pula berbicara atau bertutur dengan cepat sehingga menghilangkan separuh dari pembicaraannya. Sebaliknya, hendaklah menyederhanakan ungkapan-ungkapan yang digunakan dan mendekatkannya kepada pemahaman para audiens. Ini bertetapan dengan Hadis yang diriwayatkan oleh Ad-Dailami iaitu:
لاَ تُحَدِّثُوا أُمَّتِي مِنْ أَحَادِيْثِيْ إِلَا مَا تَحْمِلُهُ عُقُوْلُهُمْ فَيَكُوْنَ فِتْنَةً عَلَيْهِمْ.

Maksudnya:

“Jangan kamu semua sampaikan kepada umatku sebahagian daripada hadis-hadisku, kecuali yang dapat difahami oleh akal mereka supaya tidak terjadi fitnah terhadap mereka (kesalahfahaman)”.
Hadis ini membimbing orang Islam supaya prihatin dengan latar belakang pendengar agar ucapan mahupun perkataan yang hendak diluahkan dapat difahami dengan jelas oleh sasarannya. Pemilihan rangkuman perkataan dan ucapan yang sejajar dengan kadar intelek para audiens akan dapat mengelakkan kontroversi serta memelihara sensitiviti mereka. Malah ia dapat menjauhkan kefahaman yang tersasar daripada maksud sebenar yang ingin disampaikan oleh seseorang penutur tersebut.
BERTUTUR DENGAN PENUH HEMAT

Keinginan untuk bertutur itu kadang-kala besar untuk sebahagian orang, sehinggakan tidak pedulikan kalau ia bertutur hak atau batil, bertutur dengan benar atau dusta, dengan bersungguh-sungguh atau bergurau, pada waktu yang tepat, atau tidak, berguna atau tidak. Perlakuan ini, sememangnya tidak disukai oleh Islam dan Islam memperingatkan umatnya agar menjaga hemat perbicaraannya. Hemat yang dimaksudkan di sini ialah, perbicaraan itu janganlah terlalu singkat atau terlalu panjang percakapannya sehingga boleh membosankan para pendengar. Rasulullah S.A.W. telah memberi contoh yang bertepatan dengan etika ini sebagaimana yang telah diriwayatkan oleh seorang sahabat yang bernama Jabir bin Samurah menerusi hadis yang dilaporkan oleh  Imam Muslim iaitu:
كُنْتُ أُصَلِّي مَعَ النَّبِيِّ صَلَّى الله عَلَيْهِ وَسَلَّمَ فَكَانَتْ صَلَاتُهُ قَصْدًا وَخُطْبَتُهُ قَصْدًا
Maksudnya:

“Pernah saya solat bersama-sama Nabi S.A.W. dan saya dapati solat baginda sederhana sahaja (kadar kelajuannya) dan khutbah baginda S.A.W. pun begitu juga”.

Teladan yang ditunjukkan oleh baginda S.A.W. dalam aspek ini turut diikuti dengan baik oleh para sahabat baginda S.A.W. Contohnya, Ibnu Mas’ud Radhiyallahu Anhu, ketika para sahabat meminta beliau agar memberikan nasihat kepada mereka setiap hari, beliau menjawab sebagaimana hadis yang dilaporkan oleh Imam al-Bukhari dan Imam Muslim iaitu:
“Tidak ada yang menyebabkan aku tidak mahu melakukan hal itu kecuali kerana aku tidak suka membuat kalian bosan, sebab Rasulullah S.A.W. berselang-selang dalam memberikan nasihat kepada kami kerana khuwatir membuat kami bosan.” 
BERTUTUR DENGAN PERLAHAN

Islam menggalakkan umatnya apabila berbicara atau bertutur haruslah dengan perlahan-lahan (tidak tergesa-gesa). Ketergesaan penutur akan menyebabkan ketidakfahaman daripada pihak pendengar. Ini boleh dibuktikan melalui Hadith yang diriwayatkan oleh Imam al-Bukhari dan Imam Muslim iaitu:
مَا كَانَ رَسُوْلُ الله صَلَّى الله عَلَيْهِ وَسَلَّمَ يُسْرِدُ الحَدِيْثَ كَسُرْدِكٌمْ هَذَا، يُحَدِّثُ حَدِيْثًا لَوْعَدَّهُ العَادُّ لاَحْصَاهُ.

            Maksudnya:

           “Tidak pernah Rasulullah S.A.W. berbicara cepat seperti kamu semua.

             Baginda S.A.W. berbicara dengan kata-kata yang apabila seseorang hendak 

             mengulang kembali satu persatu perkataan tersebut nescaya ia dapat 

             melakukannya”.

Sehubungan itu, Islam melarang memaksanakan diri dan berlebih-lebih berbicara secara fasih. Menerusi sebuah hadis yang diriwayatkan oleh Imam Abu Daud dan Imam                al-Tirmizi sebagaimana berikut:

إِنَّ اللهَ يُغْبِضُ البَلِيْغَ مِنَ الرِّجَالُ، اَلَّذِي يَتَخَلَّلُ بِلِسَانِهِ كَمَا يَتَخَلَّلُ البَقَرُ بِلِسَانِهِ
Maksudnya:

“Sesungguhnya Allah S.W.T. membenci para orator yang keterlaluan dalam menyampaikan syarahannya iaitu yang menggunakan lisannya secara berapi-api seumpama lembu yang menyala-nyala dengan lidahnya”.

BERTUTUR DENGAN LEMAH LEMBUT

Selain itu, sikap lemah lembut juga merupakan salah satu sifat terpuji yang bertanggungjawab menghasilkan budi bahasa yang baik. Hati yang pengasih dan penyayang menyebabkan lahirnya tindakan yang melambangkan belas kasihan dengan budi, jasa, dan bakti dalam bentuk harta benda, tenaga dan sebagainya. Lemah lembut juga dijelmakan dalam bahasa. Di samping itu, tutur kata yang beradab dan bersopan santun, persembahannya penuh dengan kiasan, tamsil ibarat, beralas dan berlapik sebenarnya melambangkan kelembutan hati dan jiwanya. Tindakannya juga sentiasa menjaga perasaan dan hati orang lain agar tidak tersinggung. Sehubungan dengan ini Allah S.W.T. berfirman dalam Surah Taha (20: 44) yang bermaksud:

 “Kemudian hendaklah kamu berkata kepadanya dengan kata-kata yang lemah-lembut, semoga ia beringat atau takut”.

BERTUTUR DENGAN SABAR

Sifat pengasih, penyayang, dan lemah lembut menghasilkan sifat sabar. Sabar, adalah sifat yang begitu penting dalam menghasilkan budi bahasa yang baik. Dengan sifat sabar, sebarang reaksi seseorang terhadap sebarang tindakan kasar dan bahasa yang kurang sopan semuanya berbentuk positif. Tidak bertindak balas sama ada dalam perbuatan atau bahasa yang setimpal. Malahan, ia akan menerimanya dengan tabah dan sabar. 
Al-Quran, menggalakkan setiap orang menabur budi, jasa dan bakti mengikut kadar kemampuan masing-masing. Jika tiada harta, budi boleh disumbangkan dengan pelbagai cara yang lain. Antaranya, ialah berlapang dada, mudah berurusan, berkira-bicara dan pemaaf. Kemaafan, walaupun merupakan satu budi yang dianggap mudah tetapi mempunyai erti yang besar ke arah pengukuhan kasih sayang, tali silaturrahim, dan perpaduan dikalangan masyarakat. Sikap ini, dapat mengelakkan daripada berlakunya perbalahan, hasad, dengki dan dendam. Sedangkan jika sifat-sifat yang keji itu bermaharajalela, bukan sahaja budi bahasa tidak dapat diterapkan malah masyarakat akan dilanda huru-hara. Bahasa yang digunakan juga penuh dengan caci, maki, kasar, umpat dan fitnah. Oleh itu, dengan sifat pemaaf semua itu dapat dihapuskan dan keamanan, kesejahteraan, serta kebahagiaan masyarakat akan terjamin. Sehubungan dengan ini, Allah S.W.T telah berfirman dalam surah al-Nur (24: 22) yang bermaksud:
“Dan sebaliknya hendaklah mereka memaafkan serta melupakan kesalahan orang-orang itu. Tidakkah kamu suka supaya Allah mengampunkan dosa kamu? Dan ingatlah Allah Maha Pengampun, lagi maha Mengasihani”.
 BERTUTUR DENGAN MELIHAT ARAS AUDIEN
Islam menggalakkan umatnya memperhatikan sepenuhnya kepada pembicara. Perhatian yang dimaksudkan di sini ialah pendengar memberikan tumpuan sepenuhnya kepada si penutur. Dalam situasi ini, Abu Dawud meriwayatkan daripada Anas bin Malik ra:

“Tidak perrnah aku melihat orang laki-laki berbisik ke telinga Nabi s.a.w lalu beliau mengangkat kepala (lebih dahulu) sampai laki-laki itu mengangkat kepalanya. Dan tidaklah aku melihat Rasullullah S. A. W. mengambil tangan seorang laki-laki, lalu beliau melepaskannya sampai laki-laki itu sendiri yang meninggalkan tangannya”.
Di samping itu, Islam menuntut semasa berbicara, pembicara harus tertuju kepada hadirin. Ini disebabkan, takut ada berlaku salah faham antara penutur dan pendengar tentang topik yang dibicarakan. Tuntutan ini bertetapan dengan sebuah hadis yang diriwayatkan oleh Imam al-Thabarani daripada Amir bin Ash. Ia berkata:
Rasullullah S.A.W.  mengarahkan wajahnya (penuh perhatian) dan pembicaraannnya kepada kaum yang terburuk. Beliau mengasihinya dengan itu. Beliau juga mengarahkan wajah dan pembicaraannya kepadaku…”
BERTUTUR DENGAN LONGGAR
Memberi kelonggaran kepada hadirin ketika dan setelah berbicara adalah dituntut dalam Islam. Kelonggaran dalam perbicaraan dapat menghindarkan berlakunya pertelingkahan yang boleh membawa kepada permusuhan. Tabiat dan etika ini sebenarnya telah dilakukan oleh Rasullullah semasa hayatnya. Ini boleh dilihat melalui riwayat Muslim daripada Jabir bin Samurah bin Harb:

Aku berkata kepada Jabir bin Samurah bin Harb ra..,”Pernahkah engkau menemui Rasulullah  S.A.W?” Jabir berkata “Ya sering.” Rasulullah S.A.W tidak berganjak dari musallanya, tempat beliau melaksanakan solat subuh, sehingga matahari terbit. Dan apabila matahari telah terbit, baru beliau beranjak. Mereka bercakap-cakap dan Rasulullah s.a.w. duduk. Mereka membicarakan tentang jahiliyah, sehingga mereka tertawa, sedang Nabi S.A.W tersenyum.
 KESIMPULAN
Sesungguhnya Al-Quran menjadi sumber utama budi bahasa dalam Islam. Segala sifat yang terpuji yang menjadi daya penggerak dan pendorong kepada budi bahasa yang mulia dan terpuji ialah sasaran utama penggalakannya oleh Al-Quran sehingga tiada satu sifat yang tidak diambil kira oleh Islam. Oleh sebab terlalu kuat daya penggerak dan pendorong dalaman, menyebabkan budi bahasa yang terpancar daripadanya bukan sekadar banyak, lumayan, dan bermanfaat malahan ia berterusan dan berkekalan. Itulah keistimewaan budi bahasa Islam yang bersumberkan wahyu. Selain itu, tutur kata yang berlandaskan etika yang digariskan oleh Islam akan membawa pengamalnya kepada keluhuran peribadi serta pada masa yang sama dapat menjana keharmonian di antara agama, bangsa, dan negara.

